
	గీ.	
అ ట్లరుగుదెంచి దివిజసంయమివరుండు, భక్తి దైవార నమ్మహాప్రభునినగరు

సొచ్చి హెచ్చినవేడుక లచ్చుపడఁగఁ, గేలుగవ మోడ్చి యద్దేవిమ్రోల నిలిచి.

	సీ.	
రాకేందునీకాశరమ్యగాత్రమువాని రమణీయఫణిభూషణములవానిఁ

గందర్పశతకోటిసుందరాకృతివాని డమరుత్రిశూలఖడ్గములవాని

సదమలదరహాససరసాననమువాని భసితాంగరాగవిభ్రమమువాని

సింధురాజినసమంచితనిచోళమువానిఁ గరుణాకటాక్షవీక్షణమువానిఁ



	 







	గీ.	
బ్రథితభువనోద్భుతోరువైభవమువాని, ఘనతరానందహృదయపంకజమువాని

సకలలోకాధిపతి యైనసాంబశివునిఁ, గనియె మునిమాళి కన్నులకఱువు దీఱ.

	క.	
అటువలెఁ బొడఁగని కేల్గవ, నిటలస్థలిఁ జేర్చి సంజనితకౌతుకవి

స్ఫుటదంతరంగుఁ డై య, జ్జటికులవల్లభుఁడు వాక్యచాతురి మెఱయన్.

	సీ.	
భసితాంగరాగాయ భక్తానురాగాయ పాలేక్షణాయ తుభ్యం నమోస్తు

భర్మాద్రిచాపాయ భద్రేంద్రవాహాయ భయవిదూరాయ తుభ్యం నమోస్తు

భండనోద్దండాయ సుప్రతాపాయ భవ్యరూపాయ తుభ్యం నమోస్తు

భరతప్రవీణాయ భవనాయితనగాయ భద్రప్రదాయ తుభ్యం నమోస్తు



	 







	గీ.	
భావభవసంహరాయ తుభ్యం నమోస్తు, భవసరన్నావికాయ తుభ్యం నమోస్తు

భద్రచర్మాంబరాయ తుభ్యం నమోస్తు, భారతీశార్చితాయ తుభ్యం నమోస్తు.



	 53







	వ.	
అని నమస్కరించి వెండియు.

	సీ.	
జయజయ కైలాసశైసనికేతన జయజయ దేవతాపార్వభౌమ

జయజయ గిరితనూజామనోంబుజభృంగ జయజయ దైవవేశ్యాభుజంగ

జయజయ నిగమాంతసముదయసంవేద్య జయజయ భువనరక్షాధురీణ

జయజయ జలజతసంభవాండపిచండ జయజయ శాశ్వతైశ్వర్యధుర్య



	 







	గీ.	
జయ పురందరహరివిరించనముఖాఖి, లామరస్తోమముకుటాంచలాంచితాబ్జ

రాగమాణిక్యరోచిర్విరాజమాన, చరణపంకేరుహాద్దేశ జయ మహేశ.

	క.	
పరమేశ నిన్నుఁ బొగడఁగఁ, దరమే శేషునకు హరిపితామహబలసం

హరులకు సనకాదిమునీ, శ్వరులకు నొక్కింతయైన వర్ణింపంగన్.

	సీ.	
మహిమ మీఱఁగ సర్వమంత్రరాజం బైనగాయత్రి కీవె పో నాయకుఁడవు

శ్రుతు 'లేకయేవరు ద్రో నద్వితీయ' యం చనిశంబు నిన్నెకా వినుతి సేయుఁ

బ్రత్యహంబును 'శివాత్పరతరం నాస్తి' యం చలర స్మృతుల్ నిన్నె తెలుపుచుండుఁ

బురుషోత్తమఖ్యాతిఁ బరఁగు వెన్నుఁడు వేయిరాజీవముల నిన్నె పూజ సేయు

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 22 జనవరి 2023న 01:24కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

